SASVIM ISKRENO
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.
Braćo moja u Dini Islamu! Ima jedna lijepa osobina, kojom se prije svega okitio Gospodar svjetova, a zatim je ponudio Svojim robovima da se i oni njome okite te uz pomoć nje urede svoje međusobne odnose i svoju vezu sa Uzvišenim Allahom. Tu Svoju osobinu Gospodar svjetova je sasvim iskreno, tako blisko a tako gordo, iskazao i pokazao u suri koja nosi naziv ''Iskrenost'' i čija vrijednost dostiže trećinu Kur'ana. To je sura ''El-Ihlas'', 112. po redu u Kur'anu, kod nas poznata kao ''Kul huvallahu'', koja je vjernicima poklon, a nevjernicima opomena i odgovor na pokušaj poniženja Gospodara. Kada oni upitaše Poslanika, s.a.v.s.: ''Ko je tvoj Gospodar? Ko su Njegovi roditelji? Gdje su Njegova djeca?'', Uzvišeni Allah im odgovori riječima najveće istine: ''Reci: 'On Allah Jedan je. Allah je utočište svakom. Nije rodio i rođen nije. I niko Mu ravan nije.'' 
To je sura koju pridodajemo surama Zaštitnicama (Felek i Nas) ujutro i navečer (po tri puta), zatim poslije dnevnih namaza (po jedanput), te poslije džume (po sedam puta), kao što je učimo i na nafili povodom Lejletul-Kadra (po sedam puta), te po želji na svakom namazu i nafilama. Sura kojom u određenoj mjeri pokazujemo svoju iskrenost i svoju ljubav prema Najdražem Biću, kao što i tražimo Njegovu ljubav. 
Kada je Poslanik, s.a.v.s., jednoj grupi ashaba odredio jednog da im bude emir (vođa) na putu, pa je on na svakom noćnom namazu učio suru El-Ihlas, nekim ashabima je to malo zasmetalo pa su se požalili Poslaniku, s.a.v.s. Pa kada im je Poslanik, s.a.v.s., rekao da ga upitaju zašto tako često uči tu suru, on je rekao: ''Zato što volim Uzvišenog Allaha.'' Tada Poslanik, s.a.v.s., reče: ''Recite mu da i njega Uzvišeni Allah voli.''
Braćo moja! Nema iskrenosti bez ljubavi. Kao što nema ni ljubavi bez iskrenosti. A obje stanuju u srcu, za koje je Poslanik, s.a.v.s., rekao da ako je ono zdravo onda je zdravo i cijelo tijelo. Logičkim slijedom, ako je zdrav pojedinac onda je zdravo i društvo. Nažalost, trenutna situacija u svijetu govori da je društvo jako bolesno, što je ustvari rezultat naše neiskrenosti. Mi bismo voljeli da su svi prema nama iskreni, a da mi ne budemo iskreni prema svima. Da stvar bude gora, takav odnos gradimo i sa Gospodarom svjetova. Neki bi ljudi došli u džamiju, ali ne mogu – smeta im imam, smeta im predsjednik, smeta im potpredsjednik, smeta im predsjednica žena, smeta im sekretar, smeta im blagajnik, smeta im neki džematlija, smeta im ovo, smeta im ono. Onaj ko dolazi u džamiju radi ljudi a ne radi Allaha, neka ne traži Allahovu nagradu. A onaj ko ne dolazi u džamiju zbog ljudi, neka preispita svoj iman, jer to što radi u sebi ima primjese licemjerstva, a licemjeri su najgori ljudi.
Braćo draga! Iskrenost je odlika karakternih ljudi. Iskren čovjek je blizak Allahu, jer kod sebe posjeduje osobinu koju Uzvišeni Allah traži od vjernika. ''A samo im je naređeno da Allahu robuju, iskreno Mu i čistu vjeru ispovijedajući, i da namaz obavljaju i zekat daju – a to je prava vjera.'' (El-Bejjine, 5.). 
S druge strane, neiskrenost je odlika podlih i primitivnih ljudi. Neiskren čovjek je lahko povodljiv i on je daleko od Allaha a blizak prokletom šejtanu. Tom drskom i poganom prokletniku, koji nakon što je protjeran iz Dženneta i pri tome tražio te dobio dozvolu da do Sudnjeg dana zavodi ljude reče: ''Gospodaru moj, zato što Si me u zabludu doveo, ja ću im (ljudima) stvari na zemlji uljepšavati i sve ću ih u zabludu odvesti. Samo neću Tvoje iskrene robove.'' (El-Hidžr, 39-40.) 
Braćo! U mjesecu ramazanu su šejtani zatvoreni i sputani u svom djelovanju. Međutim, kod nekih ljudi je i dalje bila primjetna neiskrenost, iako su je pokušali sakriti. To je očit znak slabosti nefsa, koji je najveći saveznik prokletog šejtana, a koga neki ljudi ni svojim postom nisu mogli ili nisu htjeli ukrotiti. Svoj otrov u srcu, sa kojim su ušli u mjesec ramazan, svo vrijeme su održavali na istoj razini. Ljudima su govorili da nije tako, a praksom pokazali da jeste. Umjesto da se u mjesecu ramazanu poprave, šta mislite kakvi će biti poslije ramazana? 
Molim Dragog Allaha da od takvih ljudi i njihovog zla zaštiti nas i naše najmilije. Molim Dragog Allaha dovom mjeseca ramazana da izliječi naša srca i u njih nastani iskrenost. I molim Dragog Allaha na kraju mjeseca ramazana da popravi naše stanje i stanje svih muslimana. Amin.
